
አምባሳደር ሃስላክ በኢትዮጵያ የአካል ጉዳተኞችን መብቶች ለማስከበር ለሚሰሩ አካላት 

የምስክር ወረቀት ሰጡ 
 

አዲስ አበባ፣ ታህሳስ 03 ቀን 2006 ዓ.ም.፤  በዛሬው ዕለት የኢትዮጵያ ሴት አካል ጉዳተኞች 
ብሔራዊ ማህበር እና የኢትዮጵያ ሰብዓዊ መብት ኮሚሽን በአሜሪካ ለአካል ጉዳተኛው ማህበረሰብ 
የሚሰጠውን የሕግ ድጋፍ ለመመልከት በተዘጋጀው ትምሕርታዊ ጉብኝት በመሳተፋቸው፤ 
ከአሜሪካ አምባሳደር ፓትሪሺያ ሃስላክ የምስክር ወረቀት ተቀበሉ፡፡ አምባሳደሯ ታህሳስ 1 ቀን 
ከተከበረው የዓለም የሰብዓዊ መብቶች ቀን ጋር በተያያዘ ባስተላለፉት መልዕክት፤ የአካል 
ጉዳተኞች መብቶች መሰረታዊ ሰብዓዊ መብቶች እንደሆኑ አመልክተዋል፡፡ 

የሁለቱ ኢትዮጵያውያን ተቋማት አባላት የአሜሪካ ውጭ ጉዳይ ሚኒስቴር ባዘጋጀውና ለሶስት 
ሳምንታት በዋሺንግተን ዲ ሲ በተካሄደው ኢምፓወር የባለሙያዎች አጋርነት ፌሎውሺፕ 
ለአካታች ማህበረሰቦች (ኢምፓወር) በተሰኘው ፕሮግራም ተሳትፈዋል፡፡ ፕሮግራሙ ጥቅምት 23 
ቀን 2006 ተጠናቋል፡፡ 

ፕሮጀክቱ በአሜሪካ እና ዓለም አቀፍ ተቋማት መካከል ዘላቂ አጋርነት የመፍጠር ዓላማ ያለው 
ሲሆን፤ በዚህም ለእያንዳንዱ ተቋም አካል ጉዳተኞችን የሚያካትቱ ማህበረሰቦችን ለማፍራት 
የሚያስችል አቅም መፍጠር እና በተባበሩት መንግስታት የአካል ጉዳተኞች መብቶች ኮንቬንሽን 
በተደነገገው መልኩ  የአካል ጉዳተኞችን መብቶች ማስከበር ላይ ያተኩራል፡፡ 

የኢትዮጵያ ሴት አካል ጉዳተኞች ብሔራዊ ማህበር እና የኢትዮጵያ ሰብዓዊ መብት ኮሚሽን ከኒው 
ዮርኩ ሲራኩዝ ዩንቨርስቲ ጋር በፕሮጀክቱ ላይ በአጋርነት ሰርተዋል፡፡ በመርሃግብሩ መሰረት 
የሲራኩዝ ዩንቨርስቲ ባለሙያዎች በነሐሴ ወር 2005 ዓ.ም. ኢትዮጵያን የጎበኙ ሲሆን፤ 
በቆይታቸውም የትምህርት ማዕከላትን ተመልክተዋል፤ ከመንግስት ባለስልጣናት ጋር ተወያይተዋል 
እንዲሁም በአካል ጉዳተኞች መብቶች ላይ የሚሰሩ ተቋማትን ተሞክሮ ቀስመዋል፡፡  

